客語演講稿【落雨个時節】鄒瑞梅原作
論真來講，落雨天就係𠊎个救星。

𠊎蓋中意落雨天，因為落雨个時節，做學生仔个𠊎，就毋使到運動坪升旗，乜毋使聽校長、主任講到一拖拉牯
，你就毋知了
，每擺日頭蓋烈个時節，𠊎這瘦挾挾仔个圓身，就分日頭晒到險險昏忒，晒到毋知人，實在盡清苦。

記得，有一日个下晝頭，𠊎聽著響雷公，過一下仔，大嫲雨拚一路來。𠊎企啊在窗仔脣，聽等雨水滴滴咑咑
个聲音，就像一首一首快樂个交響曲；看等雨水像仙女樣仔在樹葉面上跳舞，跳過來、跳過去，將樹葉仔洗到青柳柳仔
，地泥乜洗到蓋淨俐。
𠊎看吾姆在該無閒屋下个事頭，無時間好搭𠊎，𠊎就同吾姊偷偷仔擎等遮仔、著等水靴仔走去外背搞水，涿到歸身溼溚溚仔。吾姆反身看著𠊎同吾姊一身溼溚溚仔，受氣傍天，𠊎等分佢刻到臭頭，免不了也分佢請一盤「竹筍炒肉絲」。該暗晡，𠊎就隨寒著、發燒、打哈啾，害吾姆愁到歸夜無睡，照顧𠊎到天光，這下想起來，實在盡不孝。

𠊎該班有一個鬼頭鬼腦个搞頭王－－阿明仔，佢一下課就瀉到無看著影。阿明仔盡惱落雨天，因為佢蓋好打球仔，一旦落雨个時節，先生驚𠊎等寒著，就會限制同學全部做毋得出去外背尞。下課个時節，做毋得去運動坪打球仔，該就像愛收厥命樣仔，歸日仔在教室裡背企坐毋忒，嘴嘟嘟仔踔上踔下，毋知愛仰結煞正好，落雨天嗄變到厥个對頭筋。
其實，換一個心情來看落雨天个世界，乜蓋趣妙。欣賞在落雨天行來行去个人，有擎遮仔个人就斯斯文文，慢慢仔在落雨天散步；無擎遮仔个人，就三步做兩步走；也有人分大車仔噴到一身溚溼，大聲胲緊罵，害𠊎㖸到肚屎痛。
落雨天个情景，千奇百怪，希望大家共下來欣賞街路項一蕊一蕊靚靚个遮仔花，共下來欣賞落雨天个奇妙世界。

� 拖拉牯：音toˇ la guˋ；卡車；源自日語之外來語（トラック）。


� 表完成的語尾助詞。南四縣腔有唸ieˇ、leˇ、neˇ、eˇ、ueˇ、leˊ、leˋ、lioˊ、lioˋ......等不同讀音，讀者可依文章情境，自由詮釋發揮。


� 滴滴咑咑：音did did da da；狀聲詞；形容下雨的聲音。


� 青柳柳仔：qiangˊ liuˋ liuˋ eˋ；綠油油的。





